
7. மக்கட்பேறு

(மக்களைப் பெறுவது)

பெறுமவற்றுள் யாம் அறிவது இல்லை-அறிவு அறிந்த மக்கட்பேறு அல்ல பிற. 61 பெறவேண்டும் என்று விரும்புகின்ற நன்மைகளில், அறிவு உள்ள மக்களைப் பெறுவதைத் தவிர, வேறு ஏதும் இருப்பதாகத் தெரியவில்லை.

எழுபிறப்பும் தீயவை தீண்டா-பழி பிறங்காப் பண்புடை மக்கட் பெறின். 62 பழி பாவங்களுக்குப் ஆளாகாத பண்புள்ள மக்களைப் பெற்று விட்டால், ஏழு தலைமுறைக்கும் துன்பங்கள் தொடரா.

தம் பொருள் என்ப தம் மக்கள்; அவர் பொருள் தம்தம் வினையான் வரும், 63 பெற்றோரின் செல்வம் அவர்களுடைய மக்கள்; அந்த மக்களின் செல்வம் அவரவர் செயலால் வருவது.

அமிழ்தினும் ஆற்ற இனிதே-தம் மக்கள் சிறு கை அளாவிய கூழ். 64 குழந்தைகளின் மென்மையான கையால் குழப்பிய சோறு, பெற்றோருக்கு அமிர்தத்தைவிட இனிமையாக இருக்கும்.

மக்கள் மெய் தீண்டல் உடற்கு இன்பம்; மற்று அவர் சொல் கேட்டல் இன்பம், செவிக்கு. 65 பிள்ளைகளின் உடம்பைத்தொடுவது பெற்றோருக்கு இன்பம் தரும். அவர்களின் மழலைப் பேச்சு, காதுக்கு இனிமையாக இருக்கும்.

